
Abstrak
Bangunan bersejarah terangkum sebagai salah satu nilai kebudayaan yang juga melambangkan identiti sesebuah bangsa. Estetika dan keunikan seni bina yang terdapat pada sesebuah bangunan bersejarah yang dipulihara dan dipelihara dilihat berupaya memberi pelbagai manfaat kepada kawasan dan masyarakat sekitarnya. Maka, usaha untuk memulihara dan memelihara bangunan bersejarah daripada ancaman kemusnahan perlu dilakukan secara komprehensif dan komited oleh semua pihak. Antara salah satu kaedah untuk melindungi bangunan bersejarah dari ancaman kepupusan adalah dengan menggunakannya semula. Di Malaysia pendekatan ini telah lama digunakan di beberapa negeri termasuk Kelantan. Oleh itu, kajian ini bertujuan meneroka beberapa bangunan bersejarah yang telah disuaiguna semula di jajahan Tanah Merah dan Kota Bharu, Kelantan. Selain itu, kajian ini juga bertujuan menghuraikan penglibatan komuniti setempat dalam usaha memulihara dan memelihara bangunan bersejarah di kawasan mereka khususnya menerusi pendekatan suaiguna semula. Kajian ini menggunakan kaedah kualitatif dan data dianalisis dengan pendekatan analisis tematik. Hasil kajian mendapati, komuniti setempat di Mulong dan Pasir Mas mempunyai kesedaran yang tinggi dan telah memainkan peranan penting dalam usaha melindungi bangunan bersejarah di kawasan mereka dari ancaman kepupusan. Komuniti setempat di kedua-dua jajahan ini telah menunjukkan komitmen yang tinggi dalam memulihara dan memelihara bangunan bersejarah dengan menggunakannya semula. Secara tidak langsung kajian ini membuktikan selain pihak kerajaan, komuniti setempat turut membantu dan mempunyai kesedaran serta komitmen yang tinggi dalam melestarikan warisan setempat. 

Kata kunci: Bangunan bersejarah, Kelantan, komuniti setempat, pemuliharaan, penyesuaigunaan semula dan pelestarian warisan.
Abstract 

A historic building is an integral part of cultural values that may symbolise a national identity. The aesthetics and uniqueness of a historic building’s conserved and preserved architecture may bring about benefits to a place’s surroundings and its local community. It is thus suggested that efforts of conservation and preservation should be collectively shouldered so as to prevent destruction. The adaptive reuse as an approach is one of the solutions that can save historic buildings from extinction. In Malaysia, this particular approach has been in practice in several states including Kelantan. This study aims at exploring several adaptively reused historic buildings in the districts of Tanah Merah and Kota Bharu, Kelantan. In addition, this research will also examine the involvements of the local communities in their efforts of conserving and preserving the historic buildings through the adaptive reuse approach. The study will use a qualitative method and data analysis with a thematic analysis approach. It is found that the local communities of Mulong and Pasir Mas are highly aware of the importance of conserving and preserving the historic buildings so that they can be saved from any threats of demolition or extinction. The local communities in these two particular districts have shown their high commitments in the conservation and preservation of historic buildings using the adaptive reuse approach. The research concludes that, apart from the state government, the local communities with their high commitments and awareness, may contribute significantly in efforts of heritage sustainability.                        
Keywords: Historic building, Kelantan, local community, conservation, adaptive reuse and heritage sustainability.

Pengenalan 

Warisan kebudayaan di Malaysia dilindungi oleh beberapa dokumen perundangan terutamanya Akta Warisan Kebangsaan (Akta 645) yang diperkenalkan pada tahun 2005. Namun, dokumen perundangan ini dilihat masih belum mampu memulihara produk warisan secara komprehensif sekiranya tidak mendapat kerjasama dan penglibatan daripada komuniti setempat. Hal ini kerana, komuniti setempat adalah kelompok paling hampir dengan produk warisan, sama ada warisan berbentuk ketara mahupun tidak ketara. Komuniti setempat juga adalah kelompok yang berpeluang merasai dan menyaksikan perubahan yang berlaku ke atas produk-produk warisan di kawasan mereka. Maka, pengalaman merasai dan menyaksikan perubahan-perubahan ini menjadikan komuniti setempat sebagai pusat rujukan dan ‘orang pakar’ yang relevan dalam usaha memulihara dan memelihara produk-produk warisan di kawasan tersebut. Hal ini sejajar dengan sifat warisan itu sendiri yang berkait rapat dengan kebudayaan sesebuah masyarakat. 

Jika dilihat dari perspektif pengurusan warisan, penglibatan komuniti setempat berpotensi merealisasikan objektif kerajaan untuk melindungi produk warisan. Hal ini  seperti yang dihujahkan Mohd Jaki (2014) & Esther (2011), penglibatan komuniti setempat dalam pemuliharaan dan pemeliharaan produk warisan termasuk bangunan bersejarah dapat dilaksanakan secara komprehensif melalui pendekatan atas-bawah (up-bottom approach) dan bawah-atas (bottom-up approach). Dari sudut lain pula, komuniti setempat adalah entiti penting untuk dilibatkan dalam projek pemuliharaan dan pemeliharaan sesebuah kawasan bersejarah bagi kesan jangkamasa panjang. Hal ini sejajar dengan hujahan Teuku Afrizal & Abdul Rahman Embong (2013) yang menyatakan rasa kepemilikan atau perasaan sepunya perlu ada dalam kalangan komuniti yang berkongsi kepentingan yang sama bagi menjamin kelangsungan dan kesejahteraan mereka. 
Pemahaman komprehensif terhadap persekitaran warisan dalam kalangan komuniti setempat akan mendorong ahli komuniti menghargai produk-produk warisan yang terdapat di persekitaran mereka (Plested et al., 2006 & Heritage England 2013). Penglibatan komuniti setempat didapati memainkan peranan penting dalam proses pemuliharaan bangunan bersejarah di kawasan mereka. Hal ini seperti yang ditegaskan oleh Tosun (2006) yang menyatakan penglibatan komuniti setempat adalah tindakan kesukarelaan ahli dalam komuniti yang saling bekerjasama dan bertanggungjawab dalam mempertahankan nilai-nilai kemasyarakatannya. Penglibatan komuniti setempat dalam pengekalan warisan di kawasan mereka bergantung kepada dasar yang ditetapkan pihak berwajib yang juga merujuk dan peka dengan penerimaan komuniti setempat (Mohamad Khairul Anuar et al. 2021). Hal ini kerana, penglibatan mereka ini pada akhirnya akan menentukan proses sosial mereka pada masa hadapan selain memenuhi kehendak komuniti. 

Menurut Abdullah Hassan (2009) perasaan kekitaan dalam sesebuah bangsa lahir daripada perasaan sepunya atau dapat ditandai dengan ciri-ciri sepunya seperti sama leluhurnya, bertutur bahasa yang sama, mengamalkan kebudayaan yang sama, berpegang kepada agama yang satu, dan bermastautin dalam geografi yang sama. Dalam konteks negara Malaysia yang terdiri daripada pelbagai bangsa dan agama, ciri kebudayaannya adalah bersifat rencam dan unik. Kebudayaan yang diwarisi turun temurun ini menggambarkan kekebalan, keutuhan dan keperibadian yang tinggi dalam diri setiap individu sesebuah bangsa itu. Justeru, warisan budaya yang diwarisi ini masih lagi dipertahankan dalam kalangan masyarakat majmuk Malaysia sehingga ke hari ini.

Warisan budaya termasuk juga warisan budaya ketara seperti bangunan bersejarah wajar dipulihara kerana terdapat nilai dan kepentingan sejarah, warisan dan berpotensi menjana ekonomi setempat. Nilai dan kepentingan itu pula harus memiliki kriteria seperti tarikan rekabentuk senibina, teknologi dan teknik pembinaan yang unik dan cantik, seni pertukangan yang halus dan sarat dengan falsafah yang terdapat pada bangunan bersejarah (Sabzali Khan et al. 2011). Oleh itu, dalam usaha menyelamatkan bangunan bersejarah daripada ancaman kemusnahan, komuniti setempat perlu memainkan peranan proaktif. Hal ini kerana penglibatan secara sukarela ini akan memberi impak kepada kehidupan komuniti dalam lingkungan terbabit untuk suatu jangkamasa yang panjang khususnya membabitkan usaha melestarikan objek warisan ketara ini. 
Sorotan Kajian Lepas

Komuniti setempat juga merujuk kepada sekumpulan manusia yang berkongsi budaya dan peraturan yang sama seperti menetap di kawasan yang sama, berinteraksi antara satu sama lain serta budaya. Menurut Abdullah et al. (2017) komuniti setempat merupakan kumpulan dinamik yang sering berubah dan berkembang secara evolusi yang terhasil daripada bentuk komuniti primatif sehinggalah kepada bentuk komuniti maya. Haliza (2010) pula menghuraikan penglibatan komuniti setempat secara langsung diperlukan dalam memastikan pembangunan mampan di kawasan mereka. Hal ini turut disokong Rina Ilyana (2007) yang menghuraikan penglibatan komuniti setempat dalam pembangunan fizikal dilihat berpotensi memelihara keunikkan atau warisan di kawasan mereka. Hujahan ini membuktikan penglibatan komuniti dalam pemuliharaan dan pemeliharaan sesebuah aset warisan adalah saling berkaitan. 

Mohamad Khairul Anuar et al. (2021) misalnya menulis tentang kelestarian bandar warisan di Malaysia dari perspektif pembinaan kerangka konstruk baharu. Kajian ini telah membina satu kerangka pembinaan konstruk kelestarian bandar warisan di Malaysia dengan memperkenalkan konstruk baharu bagi tujuan mengukur indeks kelestarian bandar warisan di Malaysia. Hasil analisis dokumen, kajian ini menemukan tiga (3) konstruk yang telah digunakan di Malaysia dan dibina oleh Brundland Report (1987) iaitu kemakmuran ekonomi, kesejahteraan sosial dan kesejahteraan alam sekitar. Selain itu, hasil analisis dokumen juga telah memperkenalkan dua (2) konstruk baharu iaitu warisan budaya dan peranan komuniti serta kerajaan. Maka, kajian ini telah berjaya memperkenalkan kerangka pembinaan konstruk kelestarian bandar warisan di Malaysia yang mengandungi kelima-lima konstruk ini. Kerangka pembinaan kontstruk kelestarian bandar warisan ini adalah penting dalam pembangunan sesebuah bandar termasuklah bandar warisan seperti yang ditekankan Sustainable Development Goals (SDGs) melalui Matlamat ke-11 iaitu pembentukan bandar dan komuniti lestari. Kajian ini menghuraikan komuniti setempat perlu dilibatkan secara proaktif dengan melihat kesediaan generasi muda menerima aset-aset warisan budaya di kawasan mereka. Penglibatan aktif mereka dalam aktiviti berunsurkan warisan seperti seni persembahan tradisional, seni mempertahankan diri tradisional dan lain-lain warisan memperlihatkan kesediaan mereka dalam menerima warisan budaya. Selain itu, peranan ahli komuniti yang terlibat sama dalam aktiviti kebudayaan dan warisan juga menyumbang kepada kelestarian warisan di sesebuah kawasan. Dalam usaha mencapai kelestarian bandar warisan di Malaysia, maka kelima-lima konstruk dalam kerangka ini perlu dikaitkan antara satu sama lain bagi menjamin kesejahteraan komuniti setempat. 

Manakala, kajian Solihah Mustafa et al. (2015) dalam artikel bertajuk Pengurusan bandar warisan UNESCO dan penglibatan komuniti tempatan: Kajian kes di Georgetown, Pulau Pinang pula menghuraikan tahap penglibatan komuniti dalam pemuliharaan warisan di Georgetown, Pulau Pinang. Dapatan kajian ini dilihat berpotensi membantu pihak berkuasa misalnya Jabatan Warisan Negara (JWN) dalam meneliti semula bentuk dan tahap penglibatan komuniti setempat dalam pemuliharaan warisan. Kajian ini menggunakan kaedah pemerhatian dan temu bual seramai 27 orang responden yang terdiri daripada komuniti setempat. Hasil kajian ini mendapati penglibatan komuniti setempat dalam pemuliharaan warisan masih lagi berada di tahap rendah. Ini dibuktikan dengan hanya 20.6% responden terlibat dalam aktiviti pemuliharaan warisan di kawasan mereka. Kajian ini juga menemukan pihak berwajib telah banyak menjalankan projek pemuliharaan di Georgetown, namun projek ini hanya menumpukan pemilik bangunan atau rumah, ahli akademik, kontraktor dan pihak pengurusan. Pihak berwajib juga memberikan komitmen yang tinggi dalam pemuliharaan warisan dari segi pengurusan, pemantauan dan pendanaan bagi memastikan kelestarian warisan di Georgetown tidak terganggu. Komuniti setempat juga didapati berminat untuk melibatkan diri dalam pemuliharaan warisan di kawasan mereka, namun tidak dilibatkan secara langsung dan hanya bersifat penglibatan secara tidak ketara. 


Selain itu, penglibatan komuniti setempat dalam pemuliharaan bangunan warisan juga didapati berpotensi melestarikan warisan ketara tersebut dan dalam masa yang sama menyumbang kepada perkembangan ekonomi setempat menerusi pelancongan warisan. Kajian Bullen & Love (2011) misalnya, meneliti keberkesanan pendekatan penyesuaigunaan semula bangunan bersejarah dalam persekitaran bandar yang mampan. Perbincangan ini meliputi aspek ekonomi, budaya dan kepentingan sosial bagi komuniti bandar di Australia. Responden kajian mereka ini ialah arkitek, pemaju dan pengurus bangunan bersejarah melibatkan pandangan dan pengalaman pihak berkenaan dalam kerja-kerja menyesuaigunakan semula beberapa bangunan bersejarah di Australia. Hasil kajian ini mendapati walaupun pendekatan menyesuaigunakan semula bangunan bersejarah ini banyak memberikan kesan positif terutamanya dari segi memulihara dan memelihara nilai warisan serta kestabilan alam semulajadi tetapi pendekatan ini juga menimbulkan kesan negatif.  Selain itu, pendekatan penyesuaigunaan semula bangunan bersejarah turut memberi impak baik terhadap komuniti, mewujudkan rasa sepunya dan kelangsungan sosial komuniti. Dalam masa yang sama, timbul juga konflik dan dilema antara menyelamatkan nilai warisan dengan menjayakan agenda rupa bentuk bandar yang mampan. 

Manakala kajian Conejos, Langston & Smith (2011) pula mendapati pendekatan penyesuaigunaan semula bangunan bersejarah berdaya maju sebagai kaedah yang menggabungkan reka bentuk mampan dengan prinsip konservasi yang mempunyai nilai sejarah yang tinggi. Menyedari perlunya keseimbangan antara pembangunan mampan yang mesra alam semula jadi untuk kebaikan masa akan datang, maka pengkaji menekankan keberkesanan pendekatan penyesuaigunaan semula bangunan bersejarah dalam pelbagai aspek. Hasil penyelidikan mereka mendapati pendekatan penyesuaigunaan semula bangunan bersejarah berpotensi mengurangkan penggunaan tenaga dan air, menjamin kesejahteraan sosial dengan menggiatkan semula bangunan-bangunan bersejarah dan persekitaran yang bernafas baharu. Kajian ini juga telah berjaya menghasilkan sebuah model dikenali sebagai adapSTAR sebagai menanda aras bangunan bersejarah yang telah disuaiguna semula. Model ini digunakan pada bangunan bersejarah yang telah disuaiguna semula dengan memberi penarafan yang sama seperti sistem penarafan bangunan mesra alam sekitar (green building rating system). Faktor fizikal dan fungsi bangunan, ekonomi, teknologi, sosial, perundangan dan politik diambil kira sebagai kriteria penarafan bangunan bersejarah dalam model ini. Kajian ini juga merumuskan komuniti perlu dilibatkan dalam penyesuaigunaan semula agar manfaat daripada pendekatan ini dapat dirasai dengan optimum. 
Shen & Langston (2010) dalam artikel bertajuk Adaptive reuse potential: an examination of differences between urban and non-urban projects pula mengupas tentang potensi amalan suaiguna semula bangunan bersejarah di Hong Kong dan Australia. Artikel ini adalah kajian lanjutan berkenaan potensi penyesuaigunaan semua (Adaptive Reuse Potential, ARP). Kajian ini berbentuk kajian perbandingan. Menerusi kaedah pemerhatian, sebanyak 64 bangunan yang telah disuaiguna semula daripada seluruh dunia dijadikan kayu pengukur bagi kajian ini. Model skor ARP digunakan dalam menganalisis bangunan yang telah disuaiguna semula tersebut. Hasil kajian ini mendapati sebanyak 12 bangunan suaiguna semula di Hong Kong mencatatkan skor rendah berbanding 12 bangunan di kawasan pedalaman yang telah disuaigunakan semula di Australia. Hasil kajian ini juga mendapati bahawa kesedaran pendekatan penyesuaigunaan semula di Hong Kong masih rendah dan menyebabkan banyak peluang berharga seperti ekonomi, sosial dan persekitaran tidak dapat digunakan dengan baik dan optimum. Dalam masa yang sama kajian ini juga dilihat berjaya membantu golongan pembuat keputusan dalam mengaplikasikan dengan betul pendekatan ini.    
Kajian mengenai keberkesanan penyesuaigunaan semula bangunan bersejarah di Malaysia juga telah dilakukan beberapa sarjana tempatan. Saiful Fazli Ramli (2011) misalnya dalam kajian peringkat sarjananya bertajuk Adaptive Reuse for Historical Buildings in Malaysia. A Case Study: Bukit Kepong Police Station, Malaysia membincangkan tentang penyesuaigunaan semula salah satu bangunan bersejarah terpenting dalam sejarah kemerdekaan negara iaitu Balai Polis Bukit Kepong, Muar, Johor. Di awal penulisannya mengupas tentang definisi penyesuaigunaan semula dan bangunan bersejarah dan seterusnya meneliti kepentingan memelihara bangunan bersejarah untuk generasi akan datang. Bagi menyokong kajiannya, beberapa contoh bangunan bersejarah di Malaysia dan United Kingdom yang telah disuaiguna dijadikan sumber kajian lepasnya. Kajiannya memfokuskan keberkesanan konsep penyesuaigunaan semula dan meneliti sejauh mana aplikasinya dalam memelihara bangunan bersejarah dengan pendekatan menukar fungsinya. Kajiannya mendapati bangunan Balai Polis Bukit Kepong, Muar, Johor yang telah disuaigunakan kepada muzium berpotensi menyumbang ke arah ekonomi dan sosial serta sangat bermanfaat untuk generasi akan datang. 
Manakala, kajian Kamarul Syahril Kamal et al. (2007) pula mengkhusus kepada kerja penyesuaigunaan semula bangunan kolonial di Ipoh menerusi artikel yang membincangkan tentang kepentingan pemuliharaan warisan di bandar Ipoh dan meneliti kecacatan pada bangunan bersejarah terbabit. Kajian ini juga membincangkan tentang hasil penemuan kajian yang mendapati bahawa ada di antara bangunan warisan ini tidak dipulihara dengan baik dan ada yang telah dirobohkan serta diabaikan. Selain itu, penulisan ini turut mengetengahkan kecacatan dan kerosakan pada bangunan warisan serta kepentingan pewartaannya. 
Berdasarkan kajian-kajian lepas penyelidik terdahulu dapat disimpulkan kajian terhadap pendekatan penyesuaigunaan semula bangunan bersejarah didapati berpotensi menyumbang kepada kelestarian warisan dan kemampanan alam sekitar. Walau bagaimanapun, komuniti setempat dilihat perlu dilibatkan bersama dalam memulihara dan memelihara bangunan bersejarah bagi memastikan objektif pendekatan ini tercapai. 
Kaedah dan skop kajian
Kaedah kajian yang digunakan untuk mengumpul data ialah kaedah kualitatif iaitu pemerhatian dan kajian kepustakaan dengan menganalisis sumber-sumber sekunder berbentuk buku, artikel dan kajian sarjana berbentuk penyelidikan bahan tidak terbit. Data kualitatif dianalisis dengan menggunakan kaedah analisis kandungan yang dipecahkan kepada beberapa tema dengan menggunakan pendekatan tematik. Pemerhatian dilakukan di kawasan kajian iaitu Pasir Mas dan Mulong, Kota Bharu. Bangunan bersejarah yang diteliti di Tanah Merah ialah Galeri Peranakan Cina Kelantan yang terletak di Pasir Parit dan Masjid Ar-Rahman atau juga dikenali sebagai Masjid Lama Kedai Mulong, di Mulong. Selepas disuaigunakan semula, kedua-dua bangunan ini masih selamat digunakan sehingga kini dan merupakan antara produk pelancongan Kelantan.
Dapatan kajian dan perbincangan 
Pemuliharaan dan pemeliharaan warisan dalam kajian ini menumpukan kepada hasil tinjauan penyesuaigunaan semula bangunan bersejarah di Mulong, Kota Bharu dan Tanah Merah. Bangunan bersejarah yang dikaji ialah Masjid Lama Kedai Mulong, Kota Bharu dan Galeri Peranakan Cina Kelantan, Tanah Merah. 
Penyesuaigunaan semula bangunan bersejarah
Bangunan bersejarah memiliki nilai-nilai sejarah, warisan dan estetika seni binanya yang tidak terdapat pada binaan bangunan moden. Bangunan bersejarah juga merupakan warisan kebudayaan ketara yang membuktikan kemajuan teknologi, pemikiran dan kegemilangan tamadun ketika pembinaannya. Hal ini sejajar dengan A. Ghafar (2000) yang mendefinisikan bangunan bersejarah sebagai bangunan yang mempunyai unsur sejarah, budaya dan nilai seni bina yang unik. Manakala Jabatan Warisan Negara (2009) pula mentakrifkan bangunan bersejarah sebagai suatu bangunan atau kumpulan bangunan yang berasingan atau bersambungan yang disebabkan seni binanya, kehomegenannya atau tempatnya dalam lanskap, mempunyai nilai sejagat yang menonjol dari pandangan sejarah, seni atau sains. Pengertian bangunan bersejarah dapat memberi gambaran tentang kepelbagaian rekabentuk dan seni bina yang mempunyai nilai-nilai warisan dan keindahan yang tinggi, menjadikan ciri-ciri setiap binaan bangunan bersejarah tersebut berbeza antara satu sama lain. 
Sejarah penjajahan kuasa barat yang panjang di Malaysia secara tidak langsung telah memberikan pelbagai pengaruh seni bina di Malaysia. Lanskap bandar-bandar di Malaysia diwarnai dengan bangunan sejarah yang terdiri daripada pelbagai pengaruh misalnya Gothic, Moghul, Neo-classical, Tudor, Straits eclectic dan Art-deco. Kebanyakan bangunan bersejarah yang masih terdapat pada masa kini masih dapat digunakan dengan baik dan pernah berfungsi sebagai bangunan pentadbiran kerajaan, bangunan awam, sekolah dan monumen seperti jambatan dan menara jam. Selain itu, bangsa Melayu Malaysia yang terdiri daripada pelbagai sub etnik juga telah membentuk kepelbagaian dalam warisan budayanya termasuklah seni bina. Maka lanskap bandar dan perkampungan Melayu di Malaysia dilengkapi dengan binaan bercirikan tradisional iaitu rumah, masjid, wakaf dan istana yang terdiri daripada pelbagai pengaruh misalnya pengaruh Melayu Pattani, Minang, Aceh dan Bugis. Keunikan seni bina ini dilihat penting untuk terus dipertahankan agar menjadi identiti warisan sesebuah bangsa dan tempat (A. Ghafar 2010 & Muhamad Tajuddin 2008). 
Oleh itu, bangunan bersejarah perlu dipulihara dan dipelihara agar nilai-nilai warisannya dapat dilihat generasi akan datang. Antara pendekatan terbaik untuk memanjangkan jangka hayat bangunan bersejarah adalah dengan menggunakannya semula. Penyesuaigunaan semula bangunan bersejarah dalam bahasa yang mudah difahami adalah mengubah fungsi bangunan kepada suatu fungsi baharu bagi memenuhi keperluan semasa. Hal ini seperti yang ditakrifkan Syed Zainol Abidin Idid (1995) mengenai penyesuaigunaan bermaksud mengubahsuai sesuatu selaras dengan jenis kegunaan seperti yang dicadangkan. Manakala Lilawati Ab Wahab et al. (2008) pula menghuraikan penyesuaigunaan semula bangunan bersejarah sebagai pendekatan mengubah fungsi bangunan berkenaan kepada satu fungsi baharu dan kebiasaannya melibatkan sedikit pengubahsuaian bagi memenuhi keperluan fungsi baharu bangunan berkenaan. Pengertian yang sama turut diutarakan oleh Douglas (2006) yang mendefinisikan penyesuaigunaan semula sebagai “… any work to a building over and above maintenance to change its capacity, function or performance, in other words, any intervention to adjust, reuse or upgrade a building to suit new conditions or requirements”. 
Berdasarkan pengertian-pengertian ini, dapat disimpulkan penyesuaigunaan semula bangunan bersejarah bertujuan untuk memanjangkan jangka hayat bangunan berkenaan dengan mengubah fungsinya kepada suatu fungsi baharu bagi kegunaan semasa. Walau bagaimanapun, beberapa aspek perlu dititikberatkan dalam mengaplikasikan pendekatan ini agar ciri-ciri warisan bangunan berkenaan tidak terjejas. Justeru, kajian ini bertujuan membincangkan pemuliharaan dua (2) bangunan bersejarah di Kelantan yang menggunakan pendekatan penyesuaigunaan semula dan meneroka penglibatan komuniti setempat dalam pemuliharaan warisan ketara ini di kawasan mereka. 
a. Masjid Lama Kedai Mulong
Masjid yang terletak di Kampung Kedai Mulong ini merupakan masjid kayu yang pada asalnya terletak di bandar Kota Bharu, Kelantan. Struktur binaan masjid ini telah dibina sekitar tahun 1900 ketika zaman pemerintahan Sultan Muhamad IV. Masjid ini juga dikenali sebagai Masjid Ar Rahman. Pada asalnya, bangunan masjid ini merupakan sebuah balairong seri milik Raja Dewa yang merupakan gelaran kepada Tuan Zainal Abidin iaitu salah seorang putera kepada Sultan Muhammad III dan saudara kandung Sultan Muhammmad IV. Lokasi asal bangunan ini adalah di kawasan perkampungan raja di Kota Bharu yang terletak berhampiran dengan Istana Jahar, Istana Balai Besar dan Masjid Muhammadi. Atas faktor tertentu, Raja Dewa tidak lagi menggunakan istana ini dan terbiar sehingga selepas Perang Dunia Kedua (Jabatan Warisan Negara 2009).
Kesedaran untuk melindungi bangunan bersejarah dari ancaman kepupusan dapat dilihat dalam kalangan penduduk kampung Kedai Mulong yang telah sepakat membeli bangunan ini untuk dibawa ke tempat mereka untuk dijadikan sebagai masjid. Penduduk kampung telah membeli struktur dan komponen bangunan ini dengan harga RM1000 pada tahun 1958. Pada ketika itu, penduduk kampung Kedai Mulong tidak mempunyai masjid. Kerja-kerja mengubahsuai fungsi balairong ini dilakukan secara gotong royong oleh komuniti setempat untuk diubah kepada masjid. Ubah suai ini juga mendapat bimbingan dan kerjasama dari JWN yang turut membantu penduduk kampung dari segi teknikal, pemantauan dan pendanaan. Namun, pada masa kini masjid ini tidak lagi digunakan untuk solat jumaat kerana kekangan saiznya yang tidak mencukupi untuk menampung bilangan jemaah. Penduduk kampung akan mengerjakan solat jumaat di masjid baharu yang terletak berhampiran Masjid Ar-Rahman ini. Meskipun begitu masjid lama ini masih terus dikunjungi oleh penduduk sekitar bagi menunaikan solat lima waktu berjemaah dan menjalankan aktiviti keagamaan lain. 

Foto 1. Masjid Lama Kedai Mulong pada masa kini



(Sumber: Kajian Lapangan 2019)

Usaha ini telah membuktikan komuniti setempat telah mempunyai kesedaran dan komitmen yang tinggi dalam melestarikan warisan. Penduduk Kampung Kedai Mulong secara sukarela melibatkan diri dalam melindungi warisan dengan membuat penyesuaigunaan semula ke atas struktur asal balairong seri tersebut untuk dijadikan masjid bagi kegunaan harian. Pada masa kini, masjid ini merupakan salah satu tarikan pelancong di Kelantan dan juga sering mejadi pusat rujukan kumpulan profesional dan pelajar-pelajar dalam bidang seni bina dan warisan bagi mengkaji keunikan, estetika dan falsafah seni binanya.

b. Galeri Peranakan Cina Kelantan

Persatuan Peranakan Cina Kelantan (PPCK) telah ditubuh pada 15 Febuari 1989 oleh komuniti Peranakan Cina di beberapa kawasan sekitar lembah Sungai Kelantan. Tujuannya bagi memastikan kewujudan komuniti ini  bersatupadu dan kekal revelan dengan arus pembangunan negara di samping mengekalkan budaya dan tradisinya. Pada asalnya, persatuan ini beroperasi di Dewan Orang Ramai Wat Pracacinaram, Wakaf Bharu, Kelantan. Namun, pejabat operasi persatuan ini telah berpindah ke Pasir Parit, Tanah Merah, Kelantan. Sehingga kini, PPCK telah mencatatkan keahlian seramai 3,000 orang di seluruh Kelantan termasuk Peranakan Cina yang menetap di luar Kelantan. Bagi menggalakkan ahli PPCK berhubung dan membolehkan mereka berkumpul untuk menyemarakkan lagi aktiviti kebudayaan dan warisan, maka sebuah galeri diwujudkan (Persatuan Peranakan Cina Kelantan 2019).  
Penubuhan galeri ini diasaskan hasil mesyuarat Persatuan Peranakan Cina Kelantan (PPCK) pada tahun 2015 setelah penaung PPCK, Yeap Boon Yang bersetuju menyumbangkan rumah ini kepada PPCK untuk dijadikan galeri. Pembinaan galeri ini juga telah diasaskan oleh pensyarah dari Universiti Teknologi Mara (UTM) Dr. Lim Yong Long dan pensyarah Universiti Malaysia Kelantan (UMK) Dr. Wee Seng Kew. Selain itu, galeri ini juga dijadikan pusat penyelidikan bagi Pusat Kajian Alam Bina Dunia Melayu (KALAM), UTM. Sebelum berubah fungsi, galeri ini adalah rumah milik keluarga generasi ketiga bagi keluarga Yeap iaitu, Yeap Eng Beng. Rumah ini dipercayai dibina pada sekitar 1895 dan siap sepenuhnya pada tahun 1934. Rumah ini kemudiannya dimiliki oleh generasi keempat iaitu Yeap Boon Yang dan seterusnya dipindah milik kepada generasi kelima keluarga ini iaitu Yeap Hin Ka. Rumah ini mempunyai reka bentuk campuran antara nusantara dan senibina Cina khususnya puak Hokkien. Menurut waris keluarga Yeap yang juga Naib Pengerusi PPCK, Yeap Hing Chai rumah ini kemudiannya dipindahkan ke tapak baharu juga bertempat di Tanah Merah untuk dijadikan galeri PCK (Persatuan Peranakan Cina Kelantan 2019).  
Ubah suai rumah ini kepada galeri bukan sahaja melibatkan komuniti Peranakan Cina Kelantan di kawasan tersebut tetapi juga orang-orang Melayu di kawasan yang sama. Hal ini kerana, rumah ini mempunyai banyak pengaruh seni bina Melayu dan telah dibina dengan bantuan penduduk kampung yang terdiri daripada orang-orang Melayu. Pengaruh elemen seni bina Melayu dapat dilihat pada struktur rumah ini yang dapat dilihat pada lantai jarang, jemuran, berbumbung V terbalik dengan rekabentuk melengkung dan cerun serta lantai berpanggung atau lantai bertiang tinggi. Ciri-ciri senibina tempatan dapat dilihat jelas misalnya pada struktur kayu kerangka, bumbung panjang, dinding berpanel dan atap genting singgora (Persatuan Peranakan Cina Kelantan 2019).  

Rajah 1: Kerja-kerja meroboh tangga bagi tujuan menyesuaikan fungsi baharu Pemuliharaan Galeri PCK

Sumber: Persatuan Peranakan Cina Kelantan, 2017.

Rajah 2: Ruangan dalam Galeri PCK

Sumber: Persatuan Peranakan Cina Kelantan, 2019.

Sejak beroperasi pada 2019, telah banyak aktiviti dilakukan di galeri ini misalnya gotong royong, kunjungan hormat organisasi luar, mesyuarat agung, lokasi penggambaran dokumentari dan penyelidikan serta upacara Suat Mongkhon & Thad Bhat sempena sambutan Tahun Baru Cina. Kini, Galeri PCK diletakkan di bawah naungan PPCK. Selain itu, bagi memastikan pemuliharaan dan pemeliharaanya dapat dilakukan dengan konsisten dan komprehensif, PPCK juga telah menjalin kerjasama teknikal dengan Universiti Teknologi Mara (UTM) pada tahun 2016. PPCK juga telah terlibat sama dalam projek penyelidikan dari aspek sosiobudaya dengan Universiti Malaysia Kelantan (UMK) pada tahun 2018 sehingga kini. Secara tidak langsung, hal ini telah membuktikan keseriusan komuniti Peranakan Cina Kelantan dalam melindungi warisannya khususnya rumah tradisional mereka daripada ancaman kepupusan. 
Kesimpulan
Kecenderungan dan kesukarelaan komuniti melibatkan diri dalam usaha melindungi sesebuah objek warisan menunjukkan bahawa mereka memahami tujuan, bersedia untuk membangun dan memajukan komunitinya. Walau bagaimanapun, kesediaan komuniti setempat dalam pemuliharaan warisan memerlukan pemahaman yang komprehensif agar objektif pendekatan ini dapat dicapai dengan optimum. Selain itu, komuniti setempat juga berpeluang menikmati manfaat hasil pemuliharaan warisan yang dilakukan bersama-sama pihak bertanggungjawab menerusi pendekatan bawah-atas (bottom-up approach). Berdasarkan kajian penyesuaigunaan semula ke atas dua (2) bangunan bersejarah di Kelantan, iaitu Galeri Peranakan Cina Kelantan dan Masjid Lama Kedai Mulong, dapat dibuktikan komuniti setempat mempunyai kesedaran dan kecederungan yang tinggi untuk terlibat sama dalam memulihara dan memelihara warisan yang terdapat di kawasan mereka. Kajian ini juga menemukan komuniti setempat telah berpeluang menikmati manfaat hasil turut serta dalam menyesuaigunakan semula bangunan bersejarah di kawasan mereka. 
Penghargaan
Penulis-penulis ingin merakam ucapan terima kasih kepada penduduk setempat di atas kerjasama memberikan data bagi keperluan kajian ini. Penulis-penulis juga berterima kasih kepada para penilai di atas kesudian meluangkan masa menilai makalah ini dan memberikan komentar bernas bagi tujuan pemurnian.

